
PREASEISIÚINT

“Is tusa Croí na Teanga ”

Comhairle Chontae Phort Láirge ag céiliúradh Seachtain na Gaeilge (2-17 Márta)
Taispeántais, Scéalaíocht agus Bingo – níl iontusan ach cuid de na himeachtaí a bheidh á n-eagrú ar fud an chontae chun Seachtain na Gaeilge 2009  a chéiliúradh.

Beidh taispeántas ag na healaíontóirí Sinéad Ní Chionaola agus Carmel Cleary dar teideal 

Ó na Sléibhte go dtí an Fharraige / From the Mountains to the Sea ar siúl ón 24 Feabhra go dtí an 3 Aibreán in Ionad Ealaíona Sheanteach an Mhargaidh agus tabharfaidh an bheirt ealaíontóirí léacht saor in aisce sa dánlann ar an Aoine 6 Márta ar 3.30in. 

Nochtfaidh Comhairle Bhaile Dhún Garbhán plaic chuimhneacháin in onóir an fhile Tadhg Gaelach O’Suilleabháin ar Shráid Mhuire, ar an Satharn 7 Márta ar 3in.  Beidh Méara Dhún Garbhán An Comhairleoir Teresa Wright i gcuideachta baill Chomhairle Bhaile Dhún Garbhán agus mar aíonna speisialta ina dteannta beidh Máire B. de Paor, PBVM (príomhúdar an tsaothair is iomráití ar Thadhg Gaelach) agus Anne Mulqueen, an t-amhránaí mór le rá, a chanfaidh cuid dá shaothar.  

Beidh an scéalaí Neil de Búrca ag tabhairt cuairte ar na leabharlanna ar an Trá Mhór agus i bPort Lách agus mórscéalta agus eachtraí iontacha le n-insint aige.  Beidh an Leabharlann ar an Trá Mhór ag cur dúshláin roimh dhaltaí an cheantair máguaird le cluichí Biongó as Gaeilge idir an 9 agus an 13 Márta.  Tabharfar deis dóibhsean a bhfuil an-taithí acu ar an mBiongó a gcumas a chruthú le cluichí speisialta trí Ghaeilge ar Oícheanta Biongó ar an 9 agus an 16 Márta ar 8.15in in Ionad Spóirt Dhún Garbhán.

Beidh Leabharlann Dhún Garbhán ag cur taispeántais dhátheangach de ghrianghraif ar siúl ón 12 Márta agus grianghraif a glacadh le linn Mórshiúl Lá ‘le Pádraig i Nua Eabhrac á dtaispeáint ann.   Ina theannta sin tabharfaidh Áine Ní Ghlinn, údar Tostanna, Brionglóidí agus Aistir Eile i measc saothar eile, caint agus saotharlann sa leabharlann ar an Aoine 6 Márta.

Beidh deis ag baill fóirne Chomhairle Chontae Phort Láirge úsáid a bhaint as an gcúpla focal atá acu agus dúshláin a shárú i dtráth na gceist ríomhphoist, ón 9-13 Márta.  Beidh Féile Bia Phort Láirge á seoladh go hoifigiúil as Gaeilge, sa Rinn, ar an Déardaoin 5 Márta agus leanfar leis an bhFéile Bia ón 17-19 Aibreán.   Beidh deis ag urraithe, baill na meán cumársáide agus aíonna, blas na teanga a chéiliúradh mar aon le blas na dtáirgí bia is blasta agus is fearr ó Chontae Phort Láirge.

Cuirfear clabhsúr le Seachtain na Gaeilge le Paráid Lá ‘le Pádraig, i nDún Garbhán, a thosnóidh ar Bhóthar an Chúlaigh ar a 3in.  Beidh duais speisialta á bronnadh ar an bhflóta is fearr a chuireann brí Chroí na Teanga do Sheachtain na Gaeilge in iúl.

